
MINUTI

Il-Minuti tal-Laqgħa Nru 4, li saret fil-5 ta’ Lulju 2018, ġew ikkonfermati.

SMIGĦ FIR-RIGWARD TAN-NOMINI TA’ AMBAXXATURI TA’ MALTA

Nomina tas-Sur Frank Zammit bħala Ambaxxatur ta’ Malta mhux residenti għall-Istat tal-Vatikan

IĊ-CHAIRPERSON (Onor. Edward Zammit Lewis): Ngħaddu għat-tieni item fuq l-aġenda tagħna u ċjoè n-nomina tas-Sur Frank Zammit għall-ħatra ta’ Ambaxxatur ta’ Malta mhux residenti għall-Istat tal-Vatikan. 

Sur Zammit, nixtieq ninformak li hawnhekk qegħdin f’xandira awdjoviżiva u din il-laqgħa se tiġi trażmessa fuq l-istazzjon tal-Parlament. Għalhekk dak li tgħid se jkun pubbliku. Naf li inti diġà weġibt għall-mistoqsijiet li bagħatlek dan il-Kumitat u allura llum il-kompitu tagħna hu li, jekk ikun hemm bżonn skont il-liġi, nelaboraw aktar fuq it-tweġibiet li bgħattilna. L-Onor. Carmelo Mifsud Bonnici. 

ONOR. CARMELO MIFSUD BONNICI: Sur Zammit, qed nara li inti weġibt b’mod pjuttost eżawrjenti għall-mistoqsijiet li għamilnielek. L-iktar ħaġa li jinteressani hu x’passi ulterjuri wieħed jista’ jieħu f’relazzjonijiet li huma daqshekk stabiliti u kostanti mas-Santa Sede. X’nistgħu nżidu aktar? Forsi nistgħu nagħmlu wirjiet ta’ opri tas-Santa Sede jew xi affarijiet oħra partikolari?

IS-SUR FRANK ZAMMIT: Nixtieq nibda billi nġiegħelkom tinnotaw kif inhi r-relazzjoni diplomatika bħalissa, fejn għandek in-Nunzju li qiegħed full time hawnhekk u min-naħa tal-Ambaxxatur Malti jien naraha li hija l-aktar ftila baxxa.  

ONOR. CARMELO MIFSUD BONNICI: Aħna naqblu miegħek dwar din il-ħaġa però mhuwiex il-kompitu tagħna ... 

IS-SUR FRANK ZAMMIT: Mhux qed ngħid li jien immur hemmhekk full time jekk nintgħażel imma ...

ONOR. CARMELO MIFSUD BONNICI: Aħna naqblu miegħek imma dik taqa’ taħt il-kompitu tal-Gvern. Aħna naħsbu li timmerita din il-ħaġa għax Malta dejjem kellha relazzjonijiet tajbin mal-Vatikan u hemm rwol importanti u hemm ħafna attività f’din il-belt żgħira tal-Vatikan.  

IS-SUR FRANK ZAMMIT: F’dawn l-erba’ snin organizzajt diversi attivitajiet bl-għajnuna tal-Gvern. Jien nagħti l-ideat u l-Gvern kien jeħodhom. Fil-fatt organizzajt erba’ inizjattivi ta’ diplomazija kulturali, fosthom il-Presepju f’nofs il-Pjazza ta’ San Pietru, il-Missa Solemnis ta’ Beethoven fil-Bażilika ta’ San Paolo Fuori Le Mura u hawnhekk tajjeb ngħidilkom li fil-bidu l-Knisja kienet negattiva fuq din l-attività. Lilna ma qaltilniex għalfejn imma mbagħad sirna nafu li fl-istess ġurnata l-Papa kellu kunċert ta’ Marco Masini għall-benefiċjenza. Il-Papa ma jattendix dawn l-attivitajiet imma jagħmluhom għall-benefiċjenza u ħasbu li se jkun hemm clash bejn dawn iż-żewġ attivitajiet. Madankollu s-Sala Nervi u tagħna kienu mimlijin it-tnejn. Fil-fatt kellna madwar 2,500 ruħ fil-Bażilika. 

Saret ukoll esebizzjoni ta’ 25 dokument storiku mill-Arkivju Sigriet tal-Vatikan. Dik għamilnieha bħala benefiċjenza għall-Presidenza tar-Repubblika, jiġifieri għall-Malta Community Chest Fund. Kellna wkoll l-idea li l-presepju li esebejna fil-Pjazza ta’ San Pietru - permezz tal-għajnuna tas-Segretarjat tal-Istat kif ukoll tal-Kustodju tal-Art Imqaddsa u tal-Amministratur Appostoliku l-Arċisqof Pierbattista Pizzaballa li tana l-permess – nesebixxuh ftit metri ‘l bogħod minn fejn seħħet din l-istorja 2,000 sena ilu. Din l-attività saret f’Diċembru tas-sena li għaddiet. 

Il-Knisja hija maqsuma fi tnejn, il-Papa huwa l-Kap tal-Knisja universali bħala branch ta’ fidi u huwa wkoll Kap ta’ Stat. Fil-fatt għandu kabinett ta’ ministri, li huma l-prefetti u l-presidenti ta’ pontifiċji kunsilji, però mbagħad il-belt tal-Vatikan, minkejja li huma pajjiż żgħir, għandhom il-Labour Office tagħhom, għandhom is-suldati tagħhom u għandhom id-Dipartiment tal-Pensjonijiet. 

ONOR. CARMELO MIFSUD BONNICI: Aħna nnotajna li inti ilek issegwi dan ix-xenarju u llum inti awtorità f’dak li għandu x’jaqsam mal-Istat tal-Vatikan. Ovvjament jekk tkun residenti hemmhekk forsi jkollna ċans li jkollna kardinal u għada pitgħada tkun tista’ tinfluwenza fuq affarijiet oħra. 

IĊ-CHAIRPERSON: Ma naħsibx li n-nominat se joġġezzjona.

IS-SUR FRANK ZAMMIT: Fil-bidu nett il-Ministru kien kellimni fuqha din imma jien għedtlu li jaqbel nagħmluha gradwalment. Jien ma rridx immur niżżattat mill-ewwel bħala residenti. Nibdew nixegħlu l-ftila ftit iktar.

ONOR. CARMELO MIFSUD BONNICI: Tajjeb ħafna.

IĊ-CHAIRPERSON: Sur Zammit, li kieku kelli ngħidlek x’inhi l-ewwel inizjattiva ta’ relazzjonijiet - mhux bilfors attivitajiet kif semmejt inti - li għandna nieħdu mal-Vatikan, xi tkun l-ewwel prijorità tiegħek?

IS-SUR FRANK ZAMMIT: Affarijiet li jien narahom li huma neqsin huma l-introduzzjoni ta’ nies mill-Gvern man-nies tal-Papa u dan mhux biss fuq livell ta’ Parlament imma pereżempju li nagħmlu skambji bejn il-Korp tal-Pulizija u l-Gendarmeria Vaticana u le Guardie Svizzere mas-suldati tagħna. B’dawn l-iskambji nsiru nafu aktar lil xulxin. Jiena ġibtilkom ftit kotba miegħi. Dan huwa rikordju tal-Misericordia in Arcana ta’ meta għamilna l-esebizzjoni tal-Arkivji Sigrieta. 

Tajjeb ngħidilkom li jien kont bdejt immur nintervista lill-kardinali u għandi madwar 200 siegħa ta’ intervisti magħhom. Dawn kienu l-protagonisti ta’ Ġwanni Pawlu II għax ħadmu mill-viċin miegħu. Għalhekk kont intervistajthom għad-dokumentarji. (Interruzzjonijiet) Tistgħu tieħdu ktieb kull wieħed. Imbagħad kont ippubblikajt dan il-ktieb għat-tfal biex isiru jafu min hu l-Papa. Fil-fatt dan il-ktieb għamel madwar tmien ġimgħat fl-ewwel post. Dak il-ktieb huwa maqsum fi tnejn u fih 33 storja fuq il-Papa. Imbagħad ġiegħelt lil madwar sitt kardinali sabiex jiktbu l-esperjenza tagħhom mal-Papa. Dan il-ktieb huwa teżor għalija għax ħafna minnhom iffirmawli li għamluli dak ix-xogħol. Hemm paġni oħra dwar Ravasi, Sodano, eċċ., li huma fost il-kbar nett. Dan il-ktieb għalaqtu b’email tal-Kardinal Bertone li kien Segretarju tal-Istat, Prim Ministru u Camerlengo tal-Knisja. Bħalissa l-Knisja m’għandhiex Camerlengo għax il-Kardinal Toran miet madwar għaxart ijiem ilu fl-Amerika. (Interruzzjonijiet) Issa kif tistgħu taraw f’dan ir-ritratt jien minn hemmhekk bdejt fil-Vatikan, u ċjoè billi għamilt seba’ ġimgħat abbati fil-Bażilika ta’ San Pietru. Jekk tridu aktar kotba għiduli u nibagħtilkom. 

IĊ-CHAIRPERSON: Nixtieq nivverbalizza li l-persuna nominata, is-Sur Frank Zammit, ippreżenta ċ-ċertifikat tal-kondotta tiegħu u huwa mmarkat bħala dokument 6 kif jidher hawn taħt:  

Ċertifikat tal-Kondotta tas-Sur Frank Zammit datat 18 ta’ Lulju 2018.  


Fid-9.42 a.m. il-President tal-Kumitat irringrazzja lis-Sur Zammit u talbu jirtira mill-Kamra tal-Kumitat.

IĊ-CHAIRPERSON: Wara d-diskussjoni li kellna nista’ ngħid li l-Kumitat Permanenti dwar il-Ħatriet Pubbliċi organizza s-smigħ ta’ qabel il-ħatra proposta tas-Sur Frank Zammit bħala Ambaxxatur ta’ Malta mhux residenti għall-Istat tal-Vatikan u wara li qies ir-riżultat tas-smigħ ta’ qabel il-ħatra, iddeċieda b’mod unanimu li jagħti parir favur il-ħatra proposta. Grazzi.


Nomina tas-Sur Carmelo Saliba bħala Ambaxxatur ta’ Malta għal-Libja

IĊ-CHAIRPERSON: Sur Saliba nixtieq ninformak li din hija trasmissjoni awdjoviżiva u għalhekk dak li se tgħid se jkun ovvjament pubbliku. Inti rċevejt il-mistoqsijiet bil-miktub min-naħa tal-Membri ta’ dan il-Kumitat, u weġibt b’mod estensiv għall-mistoqsijiet li sarulek. Issa se nistieden lill-Membri ta’ dan il-Kumitat biex jagħmlulek mistoqsijiet ulterjuri, kemm fuq il-kontenut tar-risposti li tajt u kemm għal xi kjarifiċi oħra. Naf li ġibt miegħek iċ-ċertifikat tal-kondotta tiegħek u għalhekk nistgħu nesebixxuh mill-ewwel bħala dokument Nru 7, kif qed jidher hawn taħt:

Ċertifikat tal-Kondotta tas-Sur Carmelo Saliba datat 18 ta’ Lulju 2018.

Issa nagħti l-floor lill-Membri sabiex jagħmlulek il-mistoqsijiet tagħhom. L-Onor. Carmelo Mifsud Bonnici.

ONOR. CARMELO MIFSUD BONNICI: Sur Saliba, inti suppost se tkun Ambaxxatur residenti hemmhekk u allura se jkollok ċerti diffikultajiet biex tmur lura. L-istaff se jerġa’ jinbena mill-ġdid? Se tagħżlu inti jew diġà għandek staff?

IS-SUR CARMELO SALIBA: Għadna ma dħalniex f’dak id-dettall, però li hu żgur hu li din l-ambaxxata tal-Libja rridu nkejluha b’mod totalment differenti minn ambaxxati oħra u se ngħid għaliex. Minħabba li ilha magħluqa mill-2014 u m’hemmx staff u m’hemm xejn fiha, mill-informazzjoni li għandi din l-ambaxxata tinsab f’kondizzjoni ħażina ħafna. Fil-fatt la hemm dawl, la hemm ilma u lanqas hemm generator. Bħalissa d-dawl qed jinqata’ b’aktar minn 12-il siegħa kuljum. Barra minn hekk, bħalissa s-sentiment tal-Libjani huwa ħażin fil-konfront ta’ Malta. 

IĊ-CHAIRPERSON: Tista’ tispjegalna daqsxejn aktar fuqha din?  

IS-SUR CARMELO SALIBA: Issa li l-ambaxxata Maltija għalqet totalment u konna mingħajr ambaxxatur, xi ħaġa li qatt ma saret qabel, lanqas meta kien hemm ir-rivoluzzjoni tas-17 ta’ Frar. Mal-ambaxxata kien hemm kuntatti mill-Uffiċċju tal-Foreign Affairs hawnhekk u allura kien hemm dak il-kuntatt imma wara l-2014 ma kien hemm ħadd u allura ma kienx hemm dak il-point of reference. Issa mhux qegħdin nitkellmu fuq it-top people għax dawk jaf ikunu nice imma qed ngħid fuq dak li jħossu n-nies normali. Jien close ħafna ma’ dawk it-tip ta’ nies li jaħdmu f’dipartimenti tal-Gvern, u s-sentiment tagħhom huwa ħafna kontra Malta. Jien hawnhekk qed nitkellem fuq kif jarawha huma fejn jidħlu problemi ta’ visas u problemi ta’ safar. Il-Libjan, li tant huwa sensittiv, dawn l-affarijiet iħosshom. 

Jien qabel kelli okkażjonijiet fi żmien meta Joe Cassar kien Ambaxxatur, Alla jaħfirlu, u dan kien jgħidli biex immur miegħu ħalli jekk jistaqsuh xi ħaġa fuq finanzi kont inkun nista’ ngħinu peress li hemmhekk kellna l-Bank of Valletta. Kont niskanta għax konna nkunu għaddejjin fit-triq u tara nies pajżana jsellmulu. Illum il-ġurnata kważi kważi meta nitkellmu fuq Malta l-Libjani jgħidulek li aħna abbandunajniehom. Dik hi l-kelma li jużaw! Biex niġi għall-punt tiegħek, aħna mhux se nibdew l-ambaxxata mill-ġdid imma se nibdew bil-minus għax l-ewwel irridu naħdmu biex indawru dak is-sentiment negattiv li hemm fuq Malta biex nerġgħu nagħmluh sentiment favur Malta. 

ONOR. CARMELO MIFSUD BONNICI: Il-kwestjoni tal-visas ma tantx għenet għax kien hemm ħafna għagħa fuqha. Tista’ tgħidli min hemm preżenti bħalissa bħala ambaxxati? Apparti l-Italja hemm pajjiżi oħra?  

IS-SUR CARMELO SALIBA: Hemm l-Italja imma hemm ħafna ambaxxaturi oħra, fosthom ta’ Switzerland, ta’ Sweden u tal-Greċja.

ONOR. CARMELO MIFSUD BONNICI: Dawn qegħdin residenti hemmhekk bħalissa jew le? 

IS-SUR CARMELO SALIBA: Ħafna minnhom jiġu u jmorru.

ONOR. CARMELO MIFSUD BONNICI: Għalina hija xi ħaġa tajba li inti se tkun qiegħed residenti hemmhekk. Il-preokkupazzjoni prinċipali tagħna ovvjament hija s-sigurtà tal-ambaxxata u allura nittamaw li se jkollok is-sigurtà kollha meħtieġa għax nafu bid-diffikultajiet li hemm bħalissa. Nittamaw li jsiru l-elezzjonijiet u li l-elezzjonijiet tal-10 ta’ Diċembru jkunu ta’ għaqda nazzjonali. Minn dak li qiegħed tgħidilna nimmaġina li għandek x’tagħmel.

IS-SUR CARMELO SALIBA: Li hemm daqsxejn favur tiegħi huwa l-fatt li jien għamilt għaxar snin il-Libja u allura forsi nifhem lil-Libjani daqsxejn aktar minn ħaddieħor. Li għandi wkoll favur tiegħi hu li jien għamilt hemmhekk il-perjodu ta’ wara r-rivoluzzjoni tas-17 ta’ Frar 2011, jiġifieri nżilt lura meta Gheddafi kien għadu ħaj. Meta nżilt lura l-ewwel darba kien fil-5 ta’ Frar li nzerta fil-birthday tiegħi u nżilt biex nara naqra l-affarijiet kif inhuma. Imbagħad fl-20 ta’ Frar kienu qatluh. Aħna ftaħna l-uffiċċju f’Novembru u jien għaddejt minn dak il-perjodu mħarbat għax meta kien għad hemm ħafna nies favur Gheddafi, kien hemm dawk li kienu ferħanin bir-rivoluzzjoni u kulħadd beda jħossu li huwa l-kap.

ONOR. CARMELO MIFSUD BONNICI: Tħossok konfidenti li tista’ tibni relazzjonijiet ġodda hemmhekk? Qed ngħid hekk peress li issa l-affarijiet hemmhekk inbidlu ħafna. 

IS-SUR CARMELO SALIBA: Kif għedt inti Onorevoli, mhux se jkun faċli imma kunfidenti li se nagħmel mill-aħjar. Ovvjament irrid is-sapport ta’ kulħadd għax din mhijiex xi ħaġa li nista’ nagħmilha waħdi. Irid ikolli s-sapport tal-Gvern, tal-Oppożizzjoni u tal-kumpaniji li jaħdmu l-Libja. Irid ikolli wkoll is-sapport tal-Libjani stess.  

ONOR. CARMELO MIFSUD BONNICI: Bħala Oppożizzjoni hija ta’ prijorità assoluta li jkollna relazzjonijiet tajbin mal-Libja. Hija prijorità assoluta għalina li l-Libja terġa’ tistabilixxi ruħha in vista tal-ġid tal-poplu Libjan ukoll u dan għal diversi raġunijiet oħra, fosthom il-kwestjoni tal-immigrazzjoni irregolari.

IS-SUR CARMELO SALIBA: Onorevoli, hawnhekk qiegħed tfakkarni fuq xi ħaġa simili li kien qalli Dr Guido de Marco, Alla jaħfirlu. Fil-fatt kien qalli l-Libja hija ġara tagħna u l-ġirien ma nagħżluhomx aħna. Kien kompla jgħidli li rridu nieħdu ħsieb tal-ġirien tagħna. Kien qalli li l-ħbieb nagħżluhom aħna imma lill-ġirien ma nagħżluhomx. U din baqgħet f’moħħi. Jien naħseb li l-Libja ma tistax tibqa’ sejra hekk. Inti semmejt l-immigranti li huma ta’ theddida għall-Ewropa u din kienet f’waħda mill-mistoqsijiet li kelli. Jien nixtieq inkun naf eżatt is-sentiment tal-Ewropa x’inhu fuq l-immigrazzjoni għax qabel, meta kien hemm Gheddafi, kien hemm arranġamenti kbar ta’ għoti ta’ fondi biex jgħinuh isaħħaħ il-fruntieri ħalli dawn ma jiġux ‘l hawn.  

IĊ-CHAIRPERSON: Sur Saliba, se nistaqsik mistoqsija dwar dan il-punt partikolari. il-Ġnus Magħquda għamlet ħafna riżoluzzjonijiet anke tramite s-Security Council. Kif taraha l-effettività tagħha? X’soluzzjoni tara fi framework ta’ Ġnus Magħquda jew fi framework ta’ EU jekk l-EU hija daqshekk preżenti biex tinstab soluzzjoni? 

IS-SUR CARMELO SALIBA: Jien l-ewwel irrid inkun naf jekk l-Ewropa hijiex kuntenta b’dawn l-immigranti li qegħdin jidħlu. 

IĊ-CHAIRPERSON: Jien mhux fuq l-aspett ta’ immigrazzjoni qed ngħidlek imma qed nitkellem fuq li tinstab soluzzjoni bi proċessi demokratiċi, fejn l-elezzjoni tkun suċċess u li jitilqu fit-triq għal demokrazija stabbli. 

IS-SUR CARMELO SALIBA: Fuq l-immigranti trid iżżommhom hemmhekk.

IĊ-CHAIRPERSON: Iżżommhom hemm bi stabilità politika u b’ekonomija tajba.

IS-SUR CARMELO SALIBA: Biex iżżommhom hemmhekk dawn trid tgħinhom finanzjarjament u bit-taħriġ.

ONOR. CARMELO MIFSUD BONNICI: Jekk il-Libja terġa’ taqbad ekonomikament ikollha fejn tagħti xogħol lil kulħadd għax is-saħħa ekonomika Libjana hija tali li tista’ tipprovdi xogħol għan-nies li hemm fuq is-soll Libjan. 

IĊ-CHAIRPERSON: L-Onor. Clayton Bartolo.

ONOR. CLAYTON BARTOLO: Sur Saliba, inti semmejt il-kumpaniji Maltin li kienu fil-Libja u li ovvjament ħafna minnhom ħadu daqqa ta’ ħarta. Kemm kumpaniji għadhom hemm u kemm tara potenzjal li kumpaniji Maltin jerġgħu jiftħu hemmhekk? 

IS-SUR CARMELO SALIBA: Kumpaniji Maltin bħalissa ma tantx qegħdin imorru ‘l hemmhekk, però hemm kumpaniji li qegħdin jaħdmu fil-Libja. Ma ninsewx li biex ikollok kumpanija fil-Libja jrid ikollok il-business partner tiegħek. Ma jistax ikollok kumpanija li hija kollha Maltija imma jrid ikollok partner Libjan. Għandek il-Corinthia u Palm City li huma kollha tal-Maltin imma dawk huma konċessjoni li saru b’arranġamenti bejn il-Gvernijiet. 

IĊ-CHAIRPERSON: Huma storiċi wkoll għax ilhom hemmhekk.

IS-SUR CARMELO SALIBA: Dawn saru b’arranġamenti, bħal meta fetaħ il-BOV. Il-BOV kien fetaħ għax kien sar State to State agreement. Ħafna mill-kumpaniji Maltin biex jinżlu hemmhekk qed jistennew li tiftaħ l-ambaxxata. Jien niltaqa’ magħhom b’mod regolari u jgħiduli li qegħdin jistennew li tiftaħ l-ambaxxata. Imma issa se nitkellem kif inħossha u se nitkellem bħala Bank. aħna ngħidu li kif tiftaħ l-ambaxxata jiftaħ il-Bank. Naħseb li s-sentiment li għandna aħna huwa s-sentiment ta’ kumpaniji oħrajn. 

IĊ-CHAIRPERSON: Tkun qed tibgħat sinjal li wieħed jista’ jerġa’ jidħol.

IS-SUR CARMELO SALIBA: Irridu nagħmlu studju sew. Fil-fehma tiegħi rridu ngħaddu minn perjodu fejn nistudjaw b’mod tajjeb il-pajjiż qabel ma ngħidu li nistgħu nibdew naħdmu hemmhekk, għax inkella se tkun qisek qiegħed iġġorr il-piż li jekk tinżel kumpanija hemmhekk u jinqala’ xi ħaġa, dawn se jgħidu għax hemmhekk fetħet l-ambaxxata li qiegħda f’post sigur mentri aħna m’aħniex. Allura biex l-ambaxxata tgħid li se tiftaħ iridu jsiru d-diskussjonijiet u nagħmlu perjodu ta’ żmien fejn nistudjaw lill-pajjiż, nerġgħu nibdew nagħmlu l-laqgħat ħalli nieħdu l-feel proprju minn hemmhekk u mbagħad nagħmlu konferenza f’Malta għal dawn il-kumpaniji - li żgur se jattendu – u ngħidulhom fil-pubbliku x’inhuma l-vantaġġi u l-iżvantaġġi li għandhom. Jekk inti se tmur meta taħseb li l-Libja hija mingħajr riskju, mela allura għalxejn se tinżel għax nafu li xi daqsxejn ta’ riskju se jkollok. 

IĊ-CHAIRPERSON: Ir-riskju se jibqa’ hemm. 

IS-SUR CARMELO SALIBA: Hekk kien qabel meta l-affarijiet kienu tajbin, aħseb u ara issa.

ONOR. KARL GOUDER: Nixtieq nagħmel żewġ mistoqsijiet lis-Sur Saliba. Jien qed nifhem li l-ambaxxata se tkun fi Tripoli imma mbagħad x’se tkun il-pożizzjoni tagħna ma’ Bengażi b’dawn id-differenzi kollha li għaddejjin? U mill-esperjenza tiegħek, off the cuff, kif tara l-Libja tiżviluppa bħala pajjiż fl-għaxar snin jew fil-15-il sena li ġejjin? 

IS-SUR CARMELO SALIBA: Jien diġà semmejt li l-Libja ma tistax tibqa’ hekk, però inkun daqsxejn prużuntuż jekk ngħid li trid sena oħra jew li trid sentejn oħra. Il-Libja, kif diġà għedna, anke meta kien hemm kollox miexi b’mod stabbli, dejjem kien hemm dik l-inċertezza li dak li hu faċli jaf ikun diffiċli u dak li dejjem kien diffiċli jaf jiġi faċli! Jien esperjenzajthom dawn l-affarijiet. Il-Libja huwa pajjiż li għandhom il-kultura tagħhom. Issa jew taħdem magħhom jew ma taħdimx, trid tara xi trid. Kont nitkellem ma’ ħafna kumpaniji li jgħiduli: Imma dawk l-affarijiet x’għandhom x’jaqsmu? Kif jagħmlu hekk? But that is the way they do business. Ħmerijiet kienu jagħmlu, fejn pereżempju wieħed ma ħax il-visa, qiegħed il-bank u tagħtih payment order biex jagħmilha u jgħidlek li din minn Malta u ma rridx nagħmilha! Dik hi l-mentalità tagħhom u dak huwa l-mod ta’ kif jirreaġixxu. Biex taħdem il-Libja trid taħdem by relationship. Ma tgħidx ħalli nibagħtilhom email għax lanqas biss jagħtu kasha. Dawn jaħdmu face to face. Għalhekk il-kumpaniji kienu jinżlu hemmhekk. Issa jekk tara l-kumpaniji jibdew neżlin hemmhekk, ma tridx tirranġa l-flights jew nibqgħu bla linja tal-ajru hemmhekk?!  

IĊ-CHAIRPERSON: Kollox idur ma’ risk assessment tal-pajjiż għax kif għedt tajjeb inti, hawnhekk qed nitkellmu dwar rappreżentanza permanenti fejn se tibgħat lin-nies  mill-familji tagħna f’pajjiż fejn għandek ċerta instabilità evidenti. Allura għandek element, kif għedt tajjeb inti fil-bidu, fejn wieħed irid jagħmel assessment tar-riskju li jeżisti u jara x’se jiġri wara l-elezzjonijiet ta’ Diċembru. Wieħed jara jekk hux se jkun hemm aktar stabilità u wieħed imbagħad imexxi minn hemmhekk.

IS-SUR CARMELO SALIBA: Sur President, l-instabilità politika li teżisti ma ddejjaqnix ħafna għax l-individwi u l-kumpaniji li jinżlu hemm ma tantx se taffettwahom. Xi ħaġa li semmejt hawnhekk hija l-kriminalità għax dik m’għandekx kontroll fuqha. Bħalissa m’għandekx ir-rule of law fil-Libja u biex jaraw uffiċjal ta’ bank jew ta’ kumpanija – diġà esperjenzajnieha darbtejn fuq Maltin li nħatfu għar-ransom money – u jaħtfuh u jitolbu somma flus biex jirrilaxxawh mhijiex xi ħaġa kbira. Dik hi l-kriminalità u hija waħda mill-iktar affarijiet li jdejquni. Pereżempju naf persuna li serqulu t-tifel u talbuh miljun Dinar għalih. Dan ma kellux dik is-somma għax kulma kellu kienu €50,000 mal-BOV. Dan kellu jgħidilhom li m’għandux dik is-somma li talbuh – nemozzjona ruħi ħafna meta niftakar - u ġimgħa wara jsib it-tifel mal-art! Kellu biss seba’ snin! Nerġa’ ngħid li l-kriminalità hija l-iktar ħaġa li ddejjaqni. 
Il-kumpaniji mbagħad għandhom problema kbira dwar il-likwidità tagħhom. Dawn għadhom jaħdmu hemmhekk permezz ta’ partner lokali u għadhom jagħmlu l-flus imma mbagħad ma jistgħux joħorġu flushom. Allura jiġu cash? U min se jaċċettahom il-cash? Issa s-supermarkets u l-kumpaniji, peress li hemm problema fil-banek għax mhumiex jagħmlu transfers, mela allura mhux ipoġġu flus fil-banek. Mela jekk jien ma npoġġix flus m’hemmx likwidità fil-bank biex jagħti l-flus. Jekk għandi account u rrid niġbed minnu 2,000 Dinar, il-bank mhux jagħtihomli għax m’hemmx likwidità. Jekk jien importatur, ma npoġġix flus fil-bank għax naf li ma nkunx nista’ neħodhom lura. U allura jixtru bil-black market. Ir-rata tal-euro bħalissa qiegħda ta’ madwar 7% u allura kollox isir permezz tal-cash. 

Bħalissa Benghażi huwa stabbli aktar minn Tripoli għax issa għadda mill-burraxka li kien fiha. Fil-fatt hemmhekk kellek xi militia li kienu assoċjati mal-ISIS u kien daħal għalihom Haftar bl-armata tiegħu u wara perjodu ta’ sitt xhur ta’ ġlied intensiv, b’partijiet minnu spiċċaw meqruda, issa hemm kontroll assolut tal-armata. Tripoli mhuwiex hekk għax hemmhekk għandek żewġ gvernijiet; għandek il-Presidential Council li huwa rikonoxxut internazzjonalment u mbagħad għandek il-GNC, li kien hemm qabel ma kien hemm l-HOR. Dawn kollha bil-militias tagħhom u kollha bl-armati tagħhom. Mela jekk inti tkun f’dik l-area tiġi protett mit-tali u meta tkun f’area oħra tiġi protett mill-ieħor. Għalhekk l-istabilità bħala security f’Benghażi huwa aħjar. Misurata wkoll hija orrajt għax hija kkontrollata min-nies ta’ dak il-pajjiż biss. Misurata tinsab kalma. Fil-fatt xi Maltin kienu għamlu żmien fejn minn Istanbul imorru Misurata u mbagħad minn Misurata jmorru bil-karozza. 

IĊ-CHAIRPERSON: Din li se ngħid hija opinjoni tiegħi u mhux tal-Kumitat. Nemmen li Malta għandha tieħu rwol aktar ta’ protagonista biex jinstabu s-soluzzjonijiet fil-Libja għax kif għedt inti aktar qabel, il-ġirien tagħna ma nagħżluhomx. Ħafna mill-businesses tagħna sofrew hemmhekk u għaddew minn preġudizzju kbir sakemm reġgħu sabu business model li ma jiddependix fuq dak li kienu qegħdin jagħmlu fil-Libja. Kif se tkun qiegħed taħdem inti bħala Permanent Representative hemmhekk? Kif se taħdem mal-Ġnus Magħquda, b’mod partikolari mal-fergħa tagħhom li qiegħda t-Tuneżija u li għandha a specific brief direzzjonata taħt Salamè, il-persuna mibgħuta mill-United Nations, sabiex Malta, apparti bħala Membru tal-UN u allura qegħdin nieħdu l-UN approach, tkun iktar protagonista f’dan kollu biex jinstabu soluzzjonijiet politiċi, kummerċjali u soċjali li jkun hemm bżonn?

IS-SUR CARMELO SALIBA: Sur President, l-ewwel irridu naraw Malta x’tista’ toffri għax f’dan l-istadju ma nistax ...(Interruzzjonijiet) Ma tantx jiena politiku.

IĊ-CHAIRPERSON: Imma x’taħseb li tista’ toffri bħala għajnuna, kemm minħabba l-prossimità tagħna u anke minħabba l-istorja riċenti fejn kien hemm interventi minn amministrazzjonijiet preċedenti li għenu ħafna anke fil-mument tar-rivoluzzjoni fil-Libja? X’taħseb dwar it-tip ta’ għajnuniet b’mod ġeneriku li nistgħu nagħtu f’dan is-sens?

IS-SUR CARMELO SALIBA: Bħala pajjiż?

IĊ-CHAIRPERSON: Iva, bħala pajjiż u fl-ambitu tal-UN u tal-EU.

IS-SUR CARMELO SALIBA: Jien għalija t-taħditiet. Fil-fatt matul din il-ġimgħa l-President tal-Presidential Council Fayez Al-Sarraj talab lill-ambaxxaturi jitkellmu mal-HOR u ma’ kull gvern li hemm biex jipprovaw jersqu. Aħna semmejna l-elezzjonijiet imma se jsiru l-elezzjonijiet? Qed ngħid hekk għax diġà qed ikun hemm blockage għalihom! Is-sapport tagħna jrid ikun tali li dak li jiġi miftiehem jiġi mwettaq. Fil-fatt kien hemm tal-UN u kien hemm xi ambaxxati bħal tal-Amerika, taċ-Ċina, tar-Russja u tal-Ingilterra. Tant hemm ċaqliq li niftehemu fuq xi ħaġa imma mbagħad dak li ftehemna fuqu se jsir jew le?! Aħna rridu ngħinu biex dawn l-affarijiet li jiftiehemu fuqhom jiġu mwettqin u biex jiġu mwettqin hemm bżonn li jsiru d-diskussjonijiet u billi żżomm newtrali u mhux ixxaqleb ma’ xi naħa jew oħra. Trid iżżomm bilanċ fejn jidħlu d-diskussjonijiet. 

IĊ-CHAIRPERSON: Hawn aktar mistoqsijiet? (Onor. Membri: le) Mela nissospendu għal ftit minuti l-laqgħa sabiex inkomplu niddiskutu bejnietna din in-nomina.

Fl-10.08 a.m. il-President tal-Kumitat irringrazzja lis-Sur Saliba u talbu jirtira mill-Kamra tal-Kumitat.

IĊ-CHAIRPERSON: Nerġgħu nirriżumu t-trażmissjoni awdjoviżwali. Il-Kumitat dwar il-Ħatriet Pubbliċi organizza s-smigħ ta’ qabel il-ħatra proposta tas-Sur Carmelo Saliba bħala Ambaxxatur ta’ Malta għal-Libja u wara li qis ir-riżultat tas-smigħ ta’ qabel il-ħatra, iddeċieda li jagħti parir favur il-ħatra tiegħu. 


Nomina tas-Sur Frank Galea bħala Ambaxxatur ta’ Malta mhux residenti għall-Arġentina u ċ-Ċilì.

IĊ-CHAIRPERSON: Sur Galea, ninformak li din il-laqgħa hija waħda pubblika u qiegħda tiġi trażmessa b’mod awdjoviżiv u allura dak li se tgħid se jkun pubbliku. Il-Kumitat ħa konjizzjoni tar-risposti li tajt għall-mistoqsijiet tagħna. L-iskop ta’ din il-laqgħa hu li l-Membri preżenti jkomplu jistaqsuk fuq ir-risposti li tajt minħabba xi kjarifiċi li jkun hemm bżonn. L-Onor. Carmelo Mifsud Bonnici.

ONOR. CARMELO MIFSUD BONNICI: Sur Galea, ir-risposti tiegħek kienu eżawrjenti ħafna u jidher li għandek esperjenza preċedenti fis-settur diplomatiku. Jiena nawguralek għax-xogħol tiegħek fl-Arġentina u fiċ-Ċilì. Nifhmu li m’intix se tkun residenti hemmhekk, però naħseb li trid iżżomm f’moħħok li din se tkun waħda mill-miri tal-Istat Malti u ċjoè li għada pitgħada jkollna wkoll ambaxxata b’ambaxxatur residenti f’dan il-pajjiż. Għalhekk min-naħa tal-Oppożizzjoni nawgurawlek fix-xogħol tiegħek, però naħseb li trid tkun qisek San Ġwann Battista għax trid tipprepara t-triq għall-ambaxxaturi futuri li se jkunu residenti fl-Arġentina jew fiċ-Ċilì. Nawguralek il-ħidma t-tajba.

IS-SUR FRANK GALEA: Nixtieq nagħmel kumment żgħir fuq dan li aċċennajt għalih. Min-naħa tal-Gvern, permezz tal-Eċċellenza Tagħha l-President ta’ Malta, għamlet viżita fiċ-Ċilì u ħadet magħha grupp ta’ investituri. Dan juri li min-naħa tal-Gvern hemm interess - li ma konniex qegħdin naraw – biex naraw x’tista’ toffri s-South America, inkluż il-Brażil. Għalkemm id-distanzi huma kbar, illum naħseb li bit-teknoloġija li teżisti u b’relazzjonijiet mal-ambaxxaturi residenti f’Ruma, wieħed jista’ jibda jkabbar ir-relazzjonijiet tiegħu ma’ dawn iż-żewġ pajjiżi. Kien hemm diskussjonijiet fuq MOUs dwar l-edukazzjoni, dwar skambji kif ukoll dwar il-kwestjoni tad-droga u affarijiet oħra imma safejn naf jien, ġie ffirmat wieħed is-sena l-oħra maċ-Ċilì li kien fuq l-exchange of information. 
IĊ-CHAIRPERSON: Hawn xi Membri li jridu jistaqsu xi mistoqsijiet? L-Onor. Clayton Bartolo.

ONOR. CLAYTON BARTOLO: Jien ukoll ningħaqad mal-Onor. Mifsud Bonnici u nawguralek suċċess fil-ħatra tiegħek. M’għandix dubju li se tkun bniedem denju ħafna għal din il-kariga u nħarsu ‘l quddiem biex minn dak li se nibdew minn issa nistabilixxu relazzjonijiet tajbin ħafna ma’ dawn il-pajjiżi, anke biex inkabbru l-aspett ekonomiku lejn in-naħa tal-Amerka t’Isfel li hija area rikka u li wieħed jista’ jieħu l-potenzjal tagħha. Dejjem irridu nżommu dawk l-elementi f’moħħna bil-għan li nkomplu nwessgħu l-orizzonti ta’ pajjiżna.

IĊ-CHAIRPERSON: Sur Galea, grazzi ħafna. Nitolbok toħroġ daqsxejn mill-Kamra għax irridu nagħmlu diskussjoni żgħira bejnietna dwar in-nomina tiegħek.  

IS-SUR FRANK GALEA: Nirringrazzjakom tal-fiduċja u nwiegħed li dak kollu li nista’ nagħti għal pajjiżi, nagħtih. 

IĊ-CHAIRPERSON:Nitlob biex il-laqgħa tiġi sospiża għal ftit minuti.  

Fl-10.15 a.m. il-President tal-Kumitat irringrazzja lis-Sur Galea u talbu jirtira mill-Kamra tal-Kumitat.

IĊ-CHAIRPERSON: Il-Kumitat Permanenti dwar il-Ħatriet Pubbliċi organizza s-smigħ ta’ qabel il-ħatra proposta tas-Sur Frank Galea bħala ambaxxatur ta’ Malta mhux residenti għall-istati tal-Arġentina u ċ-Ċilì u wara li qis ir-riżultat tas-smigħ ta’ qabel il-ħatra, iddeċieda li jagħti parir unanimu favur il-ħatra proposta. Grazzi. 


Nomina ta’ Dr Michael Buhagiar bħala Ambaxxatur ta’ Malta mhux residenti għall-Panama u l-Kolombja

IĊ-CHAIRPERSON: L-ewwel ħaġa nirringrazzjawk talli għoġbok tattendi għal din il-laqgħa ta’ dan il-Kumitat. Naħseb inti kont l-aktar wieħed li ġejt avżat at short notice imma min-naħa tagħna mhux se ndewmuk. Ovvjament la rċevejna n-nomina tiegħek ma nkunux irridu ndewmuha biex tgħaddi minn dan il-proċess.

DR MICHAEL BUHAGIAR: Il-commitment trid toqgħod għalih. 

IĊ-CHAIRPERSON: Hekk hu. Nixtieq ninformak li din il-laqgħa qiegħda tiġi trażmessa b’mod awdjoviżiv u allura dak li se ngħidu se jkun pubbliku. Naf li inti weġibt il-mistoqsijiet li sarulek minn dan il-Kumitat u allura l-iskop ta’ din il-laqgħa hu li nikkjarifikaw u nelaboraw fuq xi punti li ħarġu mit-tweġibiet tiegħek. Għaldaqstant niftaħ id-diskussjoni u nsejjaħ mill-ewwel lill-Onor. Carmelo Mifsud Bonnici.

ONOR. CARMELO MIFSUD BONNICI: Min-naħa tagħna, filwaqt li nawguralek fil-ħidma tiegħek, l-aktar ħaġa li qiegħda tinkwetana hija l-kwestjonijiet u l-kumplikazzjonijiet li qamu mal-Panama. Kif taf, aħna staqsejniek mistoqsija dwar din u inti weġibt fil-qosor fid-dixxiplina tiegħek tal-liċenzja teoloġika u spiritwali u d-Dottorat tal-Kanonika u kont fil-qosor. Issa aħna ninsabu nkwetati fuq il-kwestjonijiet li qamu mal-Panama u fuq ix-xogħol li wieħed irid jagħmel mal-Panama senjatament minħabba d-diversi kontroversji li qamu fejn kellna membri politiċi li ssemmew fl-affarijiet li seħħew. Fit-tweġiba tiegħek inti għedt hekk:

“In vista tal-kontroversji dwar is-sistema finanzjarja fil-Panama, il-pożizzjoni tiegħi għandha tkun dejjem li niddefendi l-pożizzjoni li jħaddan il-Gvern Malti b’onestà u integrità kemm etika kif ukoll morali b’kuntatt kontinwu mad-diversi ministeri Maltin bħal dak tal-Finanzi, Ġustizzja, Intern, eċċ.”.

Irrid nissottolinea l-fatt li għalina din il-ħaġa hija importanti ħafna. Bil-pubbliċità żbaljata li qamet fuq il-kwestjoni tal-Panama u bix-xogħol ħażin li kien hemm fil-Panama u fil-konfront tad-diversi affarijiet li seħħew hemmhekk inti se jkollok responsabilità li qed iġġorr waqt li tkun qiegħed f’din il-kariga avolja mhux se tkun Ambaxxatur residenti. Mela nerġa’ nissottolinealek li għalina bħala Oppożizzjoni, din hija xi ħaġa ta’ importanza kbira u allura se nkunu qegħdin naraw ix-xogħol li jkun qed isir hemmhekk. Grazzi.

IĊ-CHAIRPERSON: Hawn iktar mistoqsijiet? (Onor. Membri: Le) Grazzi. Dr Buhagiar, nitolbok toħroġ ftit sabiex niddiskutu bejnietna n-nomina tiegħek. 

Fl-10.19 a.m. il-President tal-Kumitat irringrazzja lil Dr Buhagiar u talbu jirtira mill-Kamra tal-Kumitat.

IĊ-CHAIRPERSON: L-Onor. Carmelo Mifsud Bonnici.

ONOR. CARMELO MIFSUD BONNICI: Il-pożizzjoni tagħna hija ċara, jiġifieri se nivvotaw favur dan ir-raġel, però jidhrilna li l-Ministru seta’ jagħżel lil xi ħadd iktar intiż fis-suġġett tal-finanzi biex inpoġġuh bħala ambaxxatur hemmhekk. Dan ir-raġel għandu biċċa xogħol kbira u aħna għamilna l-pożizzjoni tagħna ċara li m’aħniex se nivvotaw kontra tiegħu. Aħna konna nippreferu li kieku mar biss bħala ambaxxatur għall-Kolombja u ma jkunx ukoll fis-sitwazzjoni preżenti tal-Panama, bil-kumplikazzjonijiet kollha li hemm hemmhekk.

IĊ-CHAIRPERSON: Ħadna konjizzjoni tal-pożizzjoni tal-Oppożizzjoni, li ovvjament għandha kull dritt li tagħmel il-pożizzjoni tagħha ċara f’dan il-Kumitat. Ovvjament la se tivvota favur hemm il-parametri tal-liġi li hawnhekk fl-aħħar mill-aħħar noħorġu r-rakkomandazzjoni tagħna, u li milli qed nisma’, il-vot se jkun wieħed unanimu. Min-naħa tagħna m’għandniex aktar x’inżidu u għalhekk se ngħaddi biex naqra l-ħatra. 

Il-Kumitat Permanenti dwar il-Ħatriet Pubbliċi organizza s-smigħ ta’ qabel il-ħatra proposta ta’ Dr Michael Buhagiar bħala Ambaxxatur ta’ Malta mhux residenti għall-istati tal-Panama u tal-Kolombja u wara li qis ir-riżultat tas-smigħ ta’ qabel il-ħatra, iddeċieda li jagħti parir favur il-ħatra hekk kif proposta. Grazzi.


AFFARIJIET OĦRA

IĊ-CHAIRPERSON: L-Onor. Carmelo Mifsud Bonnici.

ONOR. CARMELO MIFSUD BONNICI: Sur President, xtaqt inressaq suġġeriment. Aħna issa stabbilejna ħafna prattiċi tajbin hawnhekk, fis-sens fuq kif għandhom ikunu s-CVs u x’għandhom iġibu magħhom il-kandidati. Issa ġiet a konjizzjoni tagħna li hemm ukoll numru ta’ parlamenti li għandhom forma ta’ standard questionnaire li jistgħu jagħmlu lill-kandidati u għalhekk xtaqt li l-Iskrivan tal-Kamra jipprepara riċerka żgħira fuqhom. Dan qed ngħidu mhux għax qed niddejqu nagħmlu l-mistoqsijiet imma għax bejn wieħed u ieħor il-mistoqsijiet tagħna u tagħkom qegħdin ikunu overlapping fuq numru ta’ affarijiet. Ċerti drabi aħna nkunu rridu nagħmlu punt politiku jew inkella intom tkunu tridu tagħmlu punt politiku imma fuq il-bqija hemm ċerti mistoqsijiet li hemm best practice li jużaw f’parlamenti oħra, fosthom fil-Parlament Ewropew u fil-Parlament Taljan, li aħna nistgħu nużaw għall-kandidati li jiġu quddiemna. Imbagħad ovvjament wieħed iċaqlaq dak l-istandard skont il-kariga xi tkun. Imma jien xtaqt, mingħajr preġudizzju jekk tiġix meħuda jew le on board mill-Kumitat, issir din ir-riċerka min-naħa tal-Iskrivan tal-Kamra. Grazzi. 

IĊ-CHAIRPERSON: Onor. Mifsud Bonnici, nirringrazzjak ta’ dan il-punt. Fil-fatt diġà qamet din il-kwestjoni f’seduti preċedenti sabiex ikun hemm speċi ta’ a code of practice. Ma ninsewx li dan il-Kumitat huwa totalment ġdid għal pajjiżna. Hemm ħafna analoġiji mal-kumitat li sar f’Westminster fil-Public Appointments. Din kienet inizjattiva li l-Ingilterra l-aktar li ħadet forma kien fl-2007 meta kien inħatar bħala Prim Ministru Gordon Brown. Fil-fatt aħna minn hemm tlaqna. Jidher li ħafna mill-emendi li għamilna f’dan ir-rigward fil-Public Administration Act ġejjin l-iktar mill-mudell ta’ Westminster.

Informat ukoll li s-Segretarja tal-Kumitat, Ms Jeannine Vassallo, diġà qed tagħmel dan ix-xogħol, forsi daqsxejn aktar wiesa’, bħala code of practice. Naqbel miegħek biss bi kwalifika żgħira fuq dak li semmejt inti, u ċjoè li għandek sitwazzjoni ta’ a case by case basis. Jiġifieri jekk jiġi quddiemi ċ-Chairman ta’ Transport Malta se jkun interessat fuq il-maritime u fuq l-aviation... (Interruzzjonijiet) Hekk hu. Jekk għall-argument ġie l-Ambaxxatur għall-Italja, il-bażiku se jkun fuq l-integrità u l-esperjenza, però imbagħad  se jkun hemm mistoqsijiet speċifiċi. Però ħalli nipprovaw nirrikkonċiljaw dawn u nimxu ‘l quddiem b’xi abbozz ta’ code of practice f’dan is-sens. Għal-lum nistgħu nieqfu hawnhekk. Nirringrazzjakom. 

Fl-10.40 a.m. il‑Kumitat aġġorna għal data li kellha tiġi komunikata aktar ’il quddiem.

